
sþ. 254. Tillaga til þingsályktunar [133. mál]
um ákvörðun á nýrri vegarlagningu yfir Fjarðarheiði.

Flm.: Jónas Pétursson.

Alþingi ályktar að skora á samgöngumálaráðherra að láta nú þegar fullnaðar-
mælingar og áætlanir fara fram um nýja vegarlagningu yfir Fjarðarheiði milli
Seyðisfjarðar og Héraðs, og sé gerð vegarins við það miðuð, að bifreiðasamgöngum
megi halda uppi á þeirri leið hindranalítið á meðalvetrum um snjóalög.

Greinargerð.
Samgönguleið Seyðisfjarðar á landi liggur um Fjarðarheiði til Héraðs. All-

langt er síðan vegur var lagður yfir heiðina. En hann er ófullkominn og liggur
víða illa vegna snjóalaga. Athuganir standa nú yfir um nýtt vegarstæði. sem betur
mundi verjast í snjóalögum. Það er mikil nauðsyn, að þessum athugunum og mæl-
ingum sé hraðað og ákvörðun tekin um, hvernig veginn skal leggja, svo að hefja
megi framkvæmdir sem fyrst.

Seyðisfjörður er nú orðinn einhver mesti framleiðslustaður á landinu, og mun t. d.
útflutningur þaðan nema 500-600 millj. kr. árlega. Slíkum athöfnum fylgir mikil
umferð fólks og flutnings við staðinn. Liggur umferðin fyrst og fremst um Egils-
staðaflugvöll bæði vetur og sumar og um Fjarðarheiði. Flugvöllur er ekki á Seyðis-
firði og aðstaða til þess nokkuð erfið, þannig að aðalsamgönguleiðin hlýtur að liggja
um Fjarðarheiði. Þessa samgönguleið þarf að bæta, svo sem kostur er, og til þess
eru miklir möguleikar með þeim tækjum við vegagerð, sem nú er völ á. En fyrst
er að ákveða vegarstæðið og gera áætlun. Nauðsyn er, að það verði gert á þessu
ári, svo að til framkvæmda geti komið sem allra fyrst.


